
Euskal curriculumaren txostena hezkuntza eragileen esku dago 

EAEko Hezkuntza sailburuak egitasmoa gauzatzeko beharko diren baliabideak agindu dizkie 

iñigo bilbao - BILBO@:Euskal curriculumaren oinarrizko txostena hezkuntza eragileen esku dago. Euskal Herriko hezkuntza eragile garrantzitsuenek iragan hilabeteotan egindako lanaren emaitza da. Datorren ikasturtean zentroz zentro eztabaidatuko da proposamena. Haren nondik norakoak atzo ezagutu zituzten Arabako, Bizkaiko eta Gipuzkoako ikastetxeetako arduradunek. 
Bilbon izan zuten aurkezpena, Euskalduna jauregian. Antoni Zabala diseinu taldeko kidearen esanetan, «errazena eta atsegingarriena egina dago». Orain gakoa hor zehazten den guztia hezkuntza sisteman ezartzeko bide eta baliabideekin asmatzea dela gaineratu zuen. Txostenaren edukiak ardatz izan bazituzten ere, konpromisoa izan zen jardunaldian gehien nabarmendu zen berba. Konpromisoa Anjeles Iztueta Eusko Jaurlaritzako jarduneko Hezkuntza sailburuak jardunaldiaren hasieran hartu zuena; eta konpromisoa, Iztuetak berak irakaskuntzako eragileei eskatu ziena: «Batera joan behar dute askatasunak eta konpromisoak; teoriak eta praktikak; batasunak eta aniztasunak».«Halako ekimen handia ez da inongo bulego edo artxiboan gordetzeko. Kontuan izan behar dugu erkidegoan 300.000 ikasle ditugula, eta kontuan izan behar ditugu Nafarroakoak eta Iparraldekoak. Guztiek dute euskal kultura jasotzeko eskubidea».Konpromisoak zehazten hasita. Iztuetak hiru hartu ditu Hezkuntza Administrazioaren izenean: curriculumaren inguruko partaidetza eta eztabaida ahalbidetzea; hortik sor daitezkeen proposamenak jaso eta horiei guztiei ofizialtasuna ematea; eta euskal curriculuma ezartzeko beharrezkoak izango diren bitartekoak eta giza baliabideen gaineko plangintza egitea.Aurrean zituen eragileei dagokien konpromisoa ere zehaztu zien sailburuak: «Elkarrekin oinarrizko bezala definitzen dugun curriculuma hezkuntza ekimenetik gauzatu, eta gizartean eta eskoletan txertatzea».Agurraren ostean Euskaldunatik irten aurretik, Iztuetak berak argi utzi zuen txostena hezkuntza eragileen esku geratzen dela; proposamena hezkuntza sistemako eragile guztiei egin zaiela, eta hemendik aurrera eurena dela, Administrazioaren laguntzarekin, txostena garatu eta gauzatzeko ardura.Euskaldunan ziren eragileetako ordezkariak prest agertu ziren erronkari eusteko. Aitor Bilbao Kristau Eskolen sareko zuzendariak gogoratu bezala, eurak bat egin dute hasieratik egitasmoarekin «sendoa eta aurreratzailea» delako, «integratu egiten dituelako pedagogia alorrean mugitzen diren korronterik garrantzitsuenak».Iztuetaren «desafioarekin» bat egin arren, prozesu horretan Administrazioa bide-lagun iz n nahi dute Kristau Eskolek: «Jarri ditzala jarri beharreko baliabideak hori gauzatu ahal izateko merezi duen moduan».Sare publikoko Sortzen Ikasbatuaz erakundekoen ustez curriculuma da, euskalduntzearen ostean, «hezkuntza sistema propioa lortzeko Euskal Herriak duen bigarren zutabe nagusia». Juankar Aretxabaletak gogoz hartu zituen Iztuetaren hitzak, eurentzako eragileen eta erakundeen arteko elkarlana ezinbestekoa delako. Izan ere, Administrazioari dagokio, euren iritziz, «bidea egin ahal izango denaren bermea».Pedro Aranburu Ikastolen Elkarteko presidenteak ere babesa eskatu zion Administrazioari, «ez babes ekonomikoa bakarrik, baita gizarte mailakoa ere». Ikastolen Federazioa, dena den, prestu dago euskal curriculumaren edukia ikastola guztietara eramateko: «Euskal Herriko edozein ikastolak zer behar duen ikusten gabiltza curriculuma betetzeko». 

Arabako, Bizkaiko eta Gipuzkoako eragileek jasotako argibide horiexek izango dituzte Euskal Herri osoko sare publikoetan dabiltzanek, larunbatean. Sortzen Ikasbatuaz eta Biga Bai elkarteek Eibarrera (Gipuzkoa) deitu dituzte guztiak curriculumaren berri eman eta gogoeta egiteko. 

 Curriculumaren konpetentziak 

Gazteak herritar izateko behar dituen ezagutza, trebetasun eta jarrerak ematea da hezkuntza sistemaren egitekoa. Hezkuntza konpetentziak dira horiek. Euskal Curriculumarenak zehaztuta daude. Arazoa, orain, oinarrizko konpetentzia horiek eta ikas arloak uztartzean datza. Hori dute eragileek erronka. 

konpetentzien mapa Ikasten eta pentsatzen ikasi: Arlo honek ikaslearen ulermena, sormena, pentsamendu kritikoa, erabakiak hartzeko gaitasuna, arazoak konpontzekoa eta baliabide kognitiboen erabilera zehazten ditu. 

Komunikatzen ikasi: Honen helburua ikasleak ahozko hizkuntza, idatzizkoa, beste lengoaiak (artistikoak eta matematika), komunikabideen baliabideak, eta informazio zein komunikazio teknologiak menperatzea da. Betiere euskal curriculumaren ardatza euskara izango da. 

Elkarrekin bizitzen ikasi: Pertsonarteko harremana ardatz hartuta, konpetentzia honek gatazken konponbidean, parte-hartze demokratikoan, eta elkarlanean zein talde lanean, edo zabaltasunean (genero aldetik eta kultur ikuspegtik) zelan jardun irakastea du jomuga. 

Norbera izaten ikasi: Norberaren burujabetasuna eta oreka emozionala, gorputza, autoestimua, autonomia, sentikortasun estetikoa eta integrazio pertsonala lantzen ditu konpetentzia honek. 

Egiten eta ekiten ikasi: Honek ikasleek informazioa hartzen eta gordetzen, ideia berriak eta konponbideak lantzen, ideiak gauzatzen, inpaktuaren ebaluazioa egiten eta ekite prozesuaren aplikazioa gauzatzen ikastea du helburu. 

